MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 76


L-Erbgħa, 22 ta’ Ottubru, 2025

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-1.15 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. Ramona Attard, l-Onor. Graham Bencini,  l-Onor. Mario de Marco, l-Onor. Alex Muscat,  l-Onor. Amanda Spiteri Grech, u l-Onor. Naomi Cachia (sostituta tal-Onor, Glenn Bedingfield, Segretarju Parlamentari għall-Indafa Pubblika), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 75, li saret fl-24 ta’ Settembru 2025, ġew ikkonfermati.

KORRISPONDENZA 

Iċ-Chairman informa lill-Kumitat li kien irċieva din il-korrispondenza:

· Ittra datata 21 ta’ Ottubru 2025, mibgħuta mill-Awditur Ġenerali, fejn fiha taha t-termini ta’ riferenza dwar it-talba li kienet saritlu f’Awwissu 2024 mill-Membri tal-Oppożizzjoni fil-Kumitat rigward “allegazzjoni ta’ frodi u ġestjoni ħażina tal-Aġenżija Identità”. (Dok. 220)

· Email datata 30 ta’ Settembru 2025, mibgħuta mill-Ministeru għal Għawdex u l-Ippjanar, b’informazzjoni mitluba mill-Kumitat f’Laqgħa Nru 71. (Dok. 221) 

· Email datata 29 ta’ Settembru 2025, mibgħuta mill-Kummissarju għat-Taxxa u d-Dwana, b’informazzjoni mitluba mill-Kumitat fil-Laqgħa preċedenti. (Dok. 222)

· Email datata 21 ta’ Lulju 2025, mibgħuta mill-Malta Film Commission, u email datata 18 ta’ Awwissu 2025, mibgħuta mis-Segretarju Permanenti fil-Ministeru għall-Kultura, l-Artijiet u Gvern Lokali, b’informazzjoni mitluba mill-Kumitat f’Laqgħa Nru 66. (Dok. 223 u Dok. 224)

Iċ-Chairman innota li kien għad fadal informazzjoni li kienet għadha trid tasal mingħand il-Malta Film Commission, u esiġa għal kollaborazzjoni sħiħa mal-Kumitat u mal-Parlament. 

Il-Kumitat qabel li l-korrispondenza kollha, ħlief għal dik mibgħuta mill-Ministeru għal Għawdex u l-Ippjanar, tittella’ fuq il-website tal-Parlament. Kien hemm qbil ukoll li l-Kumitat jibgħat jistaqsi lill-Ministeru għal Għawdex u l-Ippjanar jekk l-informazzjoni mibgħuta hijiex kummerċjalment sensittiva u jekk tistax tiġi magħmula pubblika.

Fuq proposta tal-Onor. Alex Muscat il-Kumitat qabel li l-korrispondenza għandha tibda tiġi ċċirkolata mal-Membri qabel il-laqgħa.

KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI MAĦRUĠ F’MEJJU 2022 MINISTRY FOR FINANCE AND EMPLOYMENT: AN ANALYSIS ON REVENUE COLLECTION FINANCIAL YEAR 2020 (Dok. 215)

Il-Kumitat irriżuma d-diskussjoni mill-24 ta’ Settembru 2025.

Is-Sur Paul Zahra, Segretarju Permanenti fil-Ministeru għall-Finanzi, u s-Sur Joseph Caruana, Kummissarju għat-Taxxa u d-Dwana, ġew mistiedna jieħu sehem fid-diskussjoni.

Il-Kumitat talab li tintbagħat kjarifika dwar jekk it-total ta’ €3.5 biljun, li jinsab imniżżel fil-korrispondenza datata 4 ta’ Awwissu 2020 mibgħuta mis-Sur Alfred Camilleri (Dok. 146 tat-13-il Leġiżlatura), jinkludix ukoll il-penali u l-interessi.  Intalbu wkoll il-persentaġġi tal-kategoriji fil-gross income tax categories għal dawn l-aħħar ħames snin, b’riferenza għat-tabella li tinsab f’paġna 11 tal-istess rapport.

Fit-2.51 p.m. id-diskussjoni dwar dan ir-rapport kienet interrotta u baqgħet aġġornata.

Qabel ma aġġorna ċ-Chairman informa lill-Kumitat li waqt il-laqgħa kien irċieva korrispondenza mingħand il-Malta Film Commission (Dok. 225) dwar l-informazzjoni li kien qiegħed jitlob il-Kumitat, però li ma kenitx tinkludi l-informazzjoni kollha.  Għaldaqstant hu kien se jitlob ruling mingħand l-Ispeaker sabiex il-Kumitat jingħata gwida.

L-Onor. Alex Muscat, għan-nom tal-Membri tal-Gvern qal li kienu tal-fehma li l-informazzjoni li kien talab il-Kumitat kienet intbagħtet u ma kenux qed jaqblu li jintalab ruling.

Iċ-Chairman qal li hu kien se jitlob ruling mingħand l-Ispeaker għan-nom tal-Membri tal-Oppożizzjoni fuq il-Kumitat.  

Fit-3.11 p.m. il-Kumitat aġġorna. 

